
Aalajangiiffigisassatut siunnersuut, Naalakkersuisut kingusinnerpaamik UPA2018-mi 

misissuinissamik agguaassissasoq pitsaaqutit ajoqqutillu, Kalaallit Nunaat EU-mut 

suleqateqaqqilersinnaanissaa pillugu. Misissuineq naqissuseeqataassaaq EU-mut 

ilaasortaanissamut politikkikkut aningaasaqarnerup kingunissai, siumoortumillu 

naliliinermut, namminersornerusuni allaffissornikkut periarfissat suliamut 

pisinnaasaat naammannersut EU-mut ilaasortaanermut. 

(Inatsisartunut ilaasortaq Justus Hansen, Demokraatit) 

 

Inuit Ataqatigiit isumaqarput erseqqippoq; Nunarput Europamiinngilaq EU-mullu 

ilaasortaassanani. Kalaallit europamiuunngitsugut isumaqarpugut. Kultuurerput, oqaatsivut, 

inooriaaserput, pisuussutinik uumassusilinnik atueriaaserput issittumilu inissisimanerput 

tunngavigalugu europamiunit allaanerunerput ima annertutigaaq EU-mut 

ilaasortanngoraluarutta naalagaaffiit Europamiittut peqatigiiffiannut akulerulluta pilluta 

piffissartorfissavut peqquteqanngitsutut illuni. Nukivut allatut suleqatigiiffinnullu allanut 

atussavagut. 

EU-milli suleqateqarluarnerput attatissavarput ineriartorteqqissallutigullu. Tamanna Inuit 

Ataqatigiinnit naqissusissavarput. Upperilluinnarparput EU-mut Nunatsinnik suleqateqarneq 

aamma iluaqutaasoq. EU-mi nunat allarpassuit assigalugit issittumut 

soqutiginnikkaluttuinnarput nunallu europamiinngittut suleqatiginissaannut aamma 

soqutigisaqarlutik.  

Nunanut allanut tunngasutigut naalakkersuinikkut ingerlatsineq pillugu nassuiaammi 

Inatsisartuni ullualunnguit qaangiuppata oqallisigisassatsinni takuneqarsinnaavoq EU-mut 

suleqatiginninninnerput qanoq annertutiginersoq. Pitsaasunik EU-mut suleqatigiinnissamut 

isumaqatigiissuteqarpugut. Maannamut ilinniartitaanermut aalisarnermullu tunngasutigut 

tigussaasumik aningaasartaqartumillu isumaqatigiissuteqarpugut aatsitassarsiornermullu 

tunngasutigut ”Letter of intent”-mik, Siunniussaqarnermik Nalunaarummik, 

suliaqartoqarnikuulluni. 

Tamatuma saniatigut nunat Europamiinngikkaluarlutik EU-mi nunanut attuumassuteqartut 

suleqatigiiffianni OLT-mi suleqataavugut tassuunalu aamma pitsaasumik 

angusaqarfiusinnaasumillu inissisimalluta. 

EU-mulli ilaasortanngorsinnaanissamut qulaajaaqqusissalluni peqqutissaqanngitsoq Inuit 

Ataqatigiit isumaqarpugut. EU-p avataaniilluta periarfissavut annertoreerput immikkullu 

sammineqartariaqartoq tassaaneruvoq maannakkut inissisimanerput 



 
allanngortinngikkaluarlugu qanoq annertunerusumik suleqatigiinnikkut Nunatsinnut 

iluaqutissanik pissarsisinnaanissarput misissussallugu. 

Taamaammat siunnersuut taama isikkoqartillugu itigartipparput allannguutissatullu 

siunnersuummik ima ittumik saqqummiussillutaq: 

Nunatta EU-mut EU-mullu attuumassuteqartunut suleqateqarnerulernissaanik 

periarfissanik imalimmik Naalakkersuisut kingusinnerpaamik UKA2017-mut 

nassuiaasiornissaannik Inatsisartut aalajangiiffigisassaattut siunnersuut. 

Nassuiaasiornermi suleqatigiinnissamik isumaqatigiissutaareersut, 

Siunniussaqarnermik Nalunaarut, OLT-lu aqqutigalugu suleqatigiinneq pioreersoq 

tunngavigalugit suleqatigiinnerulersinnaaneq suliassaqarfiillu allat nutaat suut 

siuarsarneqarsinnaanersut ilanngunneqassapput.  

 


